
Naqqiut 

6. november 2015-imeersoq taarserpaa.  

 

UKA2016-imi Naalakkersuisut kalaallinut inuiaqatigiinnut attuumassuteqarnermut 

inatsisit malittarisassat pillugit nassuiaammik agguaasseqqullugit qanorlu 

ataasiakkaarlutik tulluunnerannut nalilersueqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaammi 

nalilerneqassaaq, innuttaasut pisortanut attaveqartarnerat oqilisarneqarsinnaanersoq 

kinaassutsimut uppernarsaat, nuna tamakkerlugu atuuttussaq atorneqalersuuppat. 

 

 

 (Inatsisartuni ilaasortaq, Michael Rosing, Demokraatit) 

 

Akissuteqaat 

(Aningaasaqarnermut Aatsitassanullu Naalakkersuisoq) 

 

Siullermeerneqarnera 

 

Naalakkersuisut aalajangiiffigisassatut siunnersuut qujassutigaat.  

 

Innuttaasut pisortanut attaveqartarnerat oqilisarneqarsinnaanersoq kinaassutsimut 

uppernarsaat nuna tamakkerlugu atuuttussaq atorneqalersuuppat siunnersuutikkut 

Naalakkersuisut nalunaarusiornissamut peqquneqarput. Tamatumunnga ilutigitillugu 

nassuiaatip inuit ataasiakkaat attuumassuteqarnerannik piumasaqaatip 

assigiissarneqarsinnaaneranik qulakkeerisoqarsinnaanersoq qulaajassavaa. 

 

Naalakkersuisut siunnersuuteqartoq isumaqatigaat, qaqugukkut inuiaqatigiit aaqqissugaanerat 

maannakkut isikkoqartillugu aamma inatsisinut malittarisassanillu atuineq eqqarsaatigalugu, 

taakkua ataatsimoorlutik attuumassuteqarnermik takussutissiisarmata qanoq 

inissisimasoqarnersoq takujuminaassinnaasartorujussuusoq.  

Siunnersuummi takorloorneqartut tunngaviusumik Naalakkersuisut isumaqatigaat. 

Naalakkersuisut Digitaliseeriinermik Periusissiaq nutaaq maanna piareersarpaat. Digitalikkut 

kinaassuseqarneq periusissiami tamatumani immikkoortut pingaarnerit sisamat ilagaat. Suliap 

tamatuma periusissiami maanna suliaralugu ingerlanneqaleruttortumi 2017-imilu 

aallartinneqartussami annertunerulersinnissaani nassuiaatip ilanngunneqarnissaa 

Naalakkersuisut kissaatigaat.  Digitalimik kinaassuseqarnerup innuttaasut ataasiakkaat 

kinaassusaannik, najugaannik ilaqutariissutsikkullu attuumassuteqarnerat pillugu 

paasissutissanik katersinissaq siunertaraa. 

 

Pisortat allaffissornerannik sulianillu suliarinninnerannik tamakkiisumik digitaliseerinerup 

nuna tamakkerlugu innuttaasunik ataasiakkaanik digitalimik kinaassuseqarnerup 

pilersinnissaanut immikkut illuinnartumik pilersitsinissaq periarfissaqartilissavaa. Tamanna 

nuna tamakkerlugu oqilisaataasussamik sulinermilu ingerlaatsinik assigiissaartunik kiisalu 

tamakkununnga ilutigitillugu sillimaniarnermik qaffasinnerusumik ilapittuinissamik nuna 

tamakkerlugu kinaassutsimut allagartaqalernikkut pisinnaavoq. 

Naalakkersuisut maanna digitaliseeriinermut periusissiamik nutaamik suliaqareernerat 

tunngavigalugu, allannguutissatut siunnersuut ima ittoq inassutigineqarpoq: 

”Digitaliseeriinermut Periusissiami aggersumi, nuna tamakkerlugu kinaassutsimut 

allagartamik, innuttaasut nunamut qanoq attuumassuteqarneranik ersarissaasussamik, 

atulersitsisinnaaneq Naalakkersuisunut suliareqquneqassasoq Inatsisartut 

aalajangiiffigisassaattut siunnersuut.” 

 

Taamatut oqaaseqarlutik Naalakkersuisut aalajangiiffigisassatut siunnersuut 

suliareqqitassanngortippaat. 


